
未知其家馬多卽鬻于市朕知之審矣渠數請復永樂以

來調衛官軍朕詢之兵部言有罪調衛洪武舊制無可復

之理朕固已疑之對曰此事亦未明但其人可用幸姑容

之　上意乃解然自是不專任之矣○增置嘉興府秀水

嘉善桐鄉平湖四縣

四月重修玉牒成　上覽之太息曰國家宗族繁盛皆祖

宗積德所致今于朕雖有親踈然本原一人朕何敢忘焉

○朝鮮國王李祹遣使獻海靑鷹使還賜王磁器諭王國

中多珍禽異獸然朕所欲不在此後勿獻

六月初尙書張本奏甘肅寧夏大同宣府糧餉皆出民力

運輸所費浩大近數年來各處邊隅無警田禾豐稔邊衛

軍士一切用度多以穀粟易換請遣人與總兵鎮守官會

議彼處應用布帛等物户部差人運去依價收糴每處穀

粟或十萬石二三十萬石歲以爲常儲爲糧餉則民力可

省邊儲可充　上令遣官馳驛與各處守將計議以聞至

是武安侯鄚亨寧陽侯鄭懋都督譚廣劉廣言甘肅軍見

缺絲綿布絹棉花大同宣府缺布絹棉花茶鹽及農器犂

鋤等物如運至依時易換爲使户部遂請以折糧絲綿布

絹帛花及收買農器支在官茶鹽遣人運送陝西委參政

陳琰山西委參政樊鎮口外委户部郎中王良等專理其

--

事從之○置萬全都指揮司

七月罷刑部尙書趙翀侍郎余士吉

　〈時本部所繫強盜吳福全覆奏待決乃詐病死相騐痊之其後復出劫人又有蘇州安港廵檢司圖富民過達〉

　〈之財誣作強盜賊送刑部私賂獄官獄卒縊死之御史劾翀等怠縱所致今該司官吏皆已逮問翀等焉得無〉

　〈罪　上始而大怒旣而念翀等歷事先朝今又皆老姑罷其職令都御史熊槩兼部事〉

遣吏部郎中趙新刑部郎中劉澤榮華工部郎中張琰禮

部員外郎吳政等經理屯田先是尙書黃福言請于濟寧

以北衛輝眞定以南近河之地役軍民十萬人屯種積糧

以充國用　上命户部兵部議至是户書郭資兵書張本

等言于緣河屯田實爲便宜自鳳陽淮安以北及山東河

南北直𨽾近河二百里內通舟楫處擇荒田驗丁冊令官

給以牛仍支官錢收買農器如此則軍民樂于用力但山

東近年旱飢流民初復故業官軍亦多有差役宜先遣官

往同有司按視田地以俟開墾　上從之遂遣新等經理

仍命福總其事旣而本等惑于人言今軍民各有常業若

復分撥點差未免勞擾本以聞于上事竟不行

　〈薛應旂曰嘗因黃福之言而有慨于西北諸處積荒之地不但可以屯田雜粮雖江南之粳稻亦可植也山東〉

　〈通濟沁泗沂諸水河南鑿汝蔡洹息諸渠陝西會涇渭漆沮諸流則西北之田皆種稻矣柰何經書疆理旣無〉

　〈西門豹鄭國之徒而築舍道旁之言又紛紛也于是軍國之賦盡仰給于東南矣東南民力烏得而不竭哉〉

加陽武侯薛祿太保尋卒先是命祿佩鎮朔將軍印帥師

